
бұл орайда отаршыл әкімшілікке адалдығын сақтап қалған ауылдарды қорқытуданда 
тайынбады. Саржан жасақтарының бірін басқарған сұлтан Абылай Ғаббасов өзінің ерекше 
ымырасыздығымен көзге түсті, ол Қарқаралы приказына жақындап келіп, бірқатар 
болыстарды «зығырданды қайнататын әрекеттері арқылы» өзіне ертіп алды, өзінің сезімді 
адамдарын көрші аудандарға, ең алдымен Көкшетау округіне жіберіп, «оның сұлтандарына 
олардың өздері бағынатын заңды өкіметке бағынбаауға ақыл берді». Қарқаралы округі 
халқының Саржан батыр жағындағы көп бөлігі «округтен ғайып болды» [4, 105]. 

Көкшетау округіндегі козғалысты Сартай Шыңғысов басқарды. Халық 
қарсыласуының одан әрі күшеюінен қорқу Омбы облыстық бастығы де Сент-Лоранды 1825 
жылғы 4 қыркүйекте «құпия» деген белгімен Қарқаралы округі әскери күзетінің бастығы 
жүзбасы Қарбышевке Саржан, Ғұбайдолла және Сартай сұлтандарды «олардың бір-бірінен 
ұзап кеткен» кезін күтіп, «іздеп табуға және қолға түсіруге кірісуді» міндеттеуге итермеледі. 
Қарбышев «олардың бірі – Саржан Қасымовты қолға түсіруге ұмтылуға» тиіс болды [3]. 
 Омбыда қалалық ордонансгауз жанынан арнаулы комиссия құрылды; колледж 
тіркеушісі Пирожковқа Саржан сұлтан «қарақшыларының» 12 қазағының айғақтарын қазақ 
тілінен орыс тіліне «аударумен айналысуға» пәрмен берілді [3]. Заседатель Бубеннов, хатшы 
Елгин, бөлім бастығының қызметін атқарушы Захаров сотқа берілді, бұл іске қатысы бар 
облыстық кеңес шенеуніктеріне «аса қатаң сөгіс» жарияланды [5] 
 Қарқаралы округінің сұлтаны Тұрсын Шыңғысов әкімшілікке жағымпаздануы: 
«полковник С.Б.Броневскийге хаттарының бірінде, - Саржан Қасымов асқан мейірбан 
Император ағзам бодандарының керуендерін үнемі тонап жүр, мұндай жаман әрекеттерді ол 
өзі сияқты жауыз адамдармен бірігіп істейді... ол Семейден келе жатқан керуенді тонады; өз 
адамдарын жіберіп, жұрттың бәрін ұзап көшіп кетуге шақыруда» [6] деп Саржан Қасымұлы 
туралы мәліметтер жеткізеді. Осыдан кейін Саржанға қарсы жазалаушы отрядтар құрылып, 
соғыс қимылдары тездетілді  
 Саржан сұлтан мен Ташкент құсбегісінің арасындағы карым қатынас болғанына 
дәлел: «Құдай Сізге және Сіздің берекелі, қашаннан құт дарыған, әскериісте Рүстем патша 
сияқты ерлігіде, байлығы да ересен еліңізге амандық тілейді... бізге Сіздің Мырзан, 
Сауранбай және Сағындық билер арқылы жолдаған хатыңызды көру өте қуанышты болды. 
Бізді Сырда, Шу мен Қожырда қыстап шығуға шақырғаныңыздан біздің жай-күйімізді Сіздің 
жанашырлықпен ойлағаныңызды көріп отырмыз. Сіздің өзіңізбен жақындасу жөніндегі 
ұсынысыңызға өте қуаныштымыз, келісеміз... біз Сізге қызмет көрсетуге әрқашанда әзірміз... 
орыыстар мәжбүр етіп жатыр... алайда өзіміз діндес ірі елдерді жан-дүниемізбен жылай 
отырып ансаймыз» [6]. 
 Саржан қол астындағы 20 адаммен Ташкент ханына 80 жылқы айдап барып 10 күн 
болды. Саржан серіктерінің бірі Байтелі би Иманқұловқа «қара ту» табыс етілді. 
 1831 жылдың ортасында Көкшетаудан 500 адамнан тұратын жасақ Саржан ауылына 
шабуыл жасап тонады. Алтын, кете, жабағайлы рулары қатты зардап шекті, 450 ауыл адамы 
қаза тапты, ондаған адам тұтқынға алынды, тұтқынға алынғандардың ішінде Саржан 
сұлтанның бір баласыда болды; 1832 жылдың басында П.Н.Кулаков басқарған 250 адамнан 
тұратын казак отряды Күшік және Есенгелді сұлтандарды күш қолданып ұстап, жанайдар 
руын тонады, 60 қазақты жазалады (58). 1832 жылы 14 наурызда көтерілісшілер 400 адам 
Сұлукөл ауданына жиналып, Ресей жағына өтіп кеткен қазақтарды барымталап 1600 
жылқысын айдап әкетті [3].  
 Саржанның патша империясына қарсы күресі жалғаса берді және кең етек жайды. 
Қоқан хандығының көмек беру туралы уәдесі жай сөз болып қалды. Сұлтанның бүкіл қазақ 
даласына атақ даңқы шығып бұл қоқандықтардың ашу ызасын туғызды. Саржан 
Қоқандықтардан көмек күтіп Ұлы жүз жеріне қарай шегінді. Саржан бытыраңқы қазақ 
күштерін біріктіріп, ташкент құс бегісіне бағынышты қазақтарды да өз жағына тартуы 
қоқандықтардың жанжалын туғызды. Саржанды 1836 жылы Ташкент билеушісі 
зұлымдықпен өлтірді.  

